
திருமானுர் தம்புசாமி
கூட்டத்திலிருந்த அவரை என்னிடம் அழைத்து வந்து
அறிமுகப்படுத்தினார். அவரே, திருமானுரர் தம்புசாமி, திருமானுார்
ஊராட்சி ஒன்றியப் பள்ளியில் இடைநிலை ஆசிரியர்.
அவரது நன்கொடை ஒரு வண்டி பூசணிக்காய்களோடு நின்று விடவில்லை.
ஆண்டுதோறும் தக்க பருவத்தில், நெல்லி, முந்திரி விதை போட்டு கன்றுகளை வளர்த்து ஆயிரம் இளங்கன்றுகளைக் கல்வி நிலையங்களுக்கு இலவசமாகக் கொடுப்பதாக மாநாட்டில் அறிவித்தார்.
பல்லாண்டுகள் அவ் வாக்குறுதியைக் காப்பாற்றினார். பல பகுதிப் பள்ளிகள் நெல்லித் தோப்புகளை வளர்க்க உதவினார்.
ஒளவைக்கு அதியமான் தந்த நெல்லிக் கனியை ஏழைச் சிறார்களுக்கு அளிக்கத் தம்புசாமி துணை நின்றார்.
தஞ்சை தமிழ்ப் பல்க்லைக் கழகம் ஊருக்கு வெளியே பெருமிதத்தோடு எழும்பி உள்ளது.
அவ்விடத்தில் முன்னர், சில ஆண்டுகள் , திறந்த வெளிச் சிறைச்சாலை இருந்தது.
தற்போது, தலைமைச் செயலராக விளங்கும் திரு டி.வி. அந்தோணி, தஞ்சை மாவட்ட ஆட்சியாளராக இருந்தபோது, அவர் தம்புசாமிக்குச் சொல்லி அனுப்பி, நெல்லிக் கன்றுகளைத் திறந்த வெளிச் சிறைச்சாலையில் நடச்செய்தார். அவை இப்போது மரங்களாகி, காய்த்து, தமிழுக்குச் சத்துாட்டுகின்றன.
அதற்கு முன்பு திருச்சி சிறைச்சாலைக்கு அய்ம்பத்தாறு நெல்லிக் கன்றுகளைத் தந்து, வளர்க்கச் செய்தவர், தம்புசாமி. அவை செழித்து வளர்ந்து உள்ளனவாம்.
150 பள்ளிச் சீரமைப்பு மாநாடுகள்
1958 முதல் 1965 மே வரை கிட்டத்தட்ட நூற்று அய்ம்பது பள்ளிச் சீரமைப்பு மாநாடுகள் நடந்தன.
அவற்றில் பெரும்பாலானவற்றில் நான் கலந்து கொண்டேன். முதலமைச்சர் அவர்களோ பிற அமைச்சரோ பங்கு கொள்ளாத மாநாடுகள் சிலவே.

		 இப்பக்கம் கடைசியாக 9 ஆகத்து 2018, 11:14 மணிக்குத் தொகுக்கப்பட்டது.

